Тоҷикистон барномаи рақамикунонии соҳаи кишоварзиро, ки аз ҷониби ФАО дастгирӣ меёбад, қабул менамояд
16 июли соли 2025, Душанбе - Ҳукумати Ҷумҳурии Тоҷикистон Барномаи рақамикунонии соҳаи кишоварзии  Ҷумҳурии Тоҷикистон  барои солҳои 2025-2029, ки марҳалаи муҳим дар талошҳои кишвар ҷиҳати тағйироти рақамӣ мебошад, расман тасдиқ кард. Барнома таҳти роҳбарии Вазорати кишоварзӣ ва бо дастгирии техникии Созмони озуқаворӣ ва кишоварзии Созмони Милали Муттаҳид (ФАО) дар доираи лоиҳаи ҳамкориҳои техникӣ «Таъмини кӯмаки техникӣ ба Вазорати кишоварзӣ дар соҳаи кишоварзии рақамикунонӣ» таҳия шудааст, ки он дорои харитаи роҳ оид ба истифодаи технологияҳои рақамӣ барои рушди муассир, фарогир ва кишоварзии ба тағирёбии иқлим устувор мебошад.
Барномаи мазкур дар ҷаласаи сатҳи баланди ҳукуматӣ таҳти раёсати Асосгузори сулҳу ваҳдати миллӣ - Пешвои миллат,  Президенти Ҷумҳурии Тоҷикистон,  мӯҳтарам Эмомалӣ Раҳмон 29 майи соли 2025 тасдиқ гардид, ки он ба афзалиятҳои миллии кишвар дар соҳаи рушди кишоварзӣ асос ёфта, бо дигар сиёсатҳои асосии миллӣ ҳамоҳанг карда шудааст. Барнома истифодаи равиши ҳамгирошудаи системавӣ ҷиҳати тағйири соҳаи  кишоварзии Тоҷикистон тавассути рақамикунонӣ, ки ба баланд бардоштани ҳосилнокӣ, таҳкими амнияти озуқаворӣ, баланд бардоштани сифати хидматрасонии давлатӣ ва афзоиши устуворӣ ба тағирёбии иқлим нигаронида шудааст, пешбинӣ менамояд.
«Тасдиқи ин Барнома иродаи қавии сиёсии ҳукуматро дар идомаи минбаъдаи ислоҳоти аграрӣ ҷиҳати суръат бахшидан ба татбиқи технологияҳои рақамӣ дар соҳаи кишоварзӣ тавассути воситаҳои рақамӣ ва ҳалли оқилона инъикос мекунад. Бо ҷорӣ намудани инноватсияҳои рақамӣ, мо на танҳо самаранокӣ ва шаффофиятро афзун мегардонем, балки барои кишоварзон, ҷомеаҳои деҳот ва агробизнес имкониятҳои нав дастрас менамоем. Ин Барномаи миллӣ аз  афзалиятҳои марбут ба Стратегияи миллии рушди Ҷумҳурии Тоҷикистон асос ёфтасст ва мо дар таъмини амалигардонии ҳамаҷониба ва самараноки Барномаи мазкур дар ҳамкории зич бо шариконамон масъул мебошем», –  таъкид намуд Нигина Анварӣ, муовини вазири кишоварзии Ҷумҳурии Тоҷикистон.
ФАО дар таҳияи барномаи мазкур, дар ҳамкории зич бо Вазорати кишоварзӣ, ба гурӯҳи кории техникӣ, ки иборат аз намояндагони вазорату идорахои дахлдор ва коршиносони миллӣ буд, тавассути раванди бисёрмарҳила, дастгирии қавии техникӣ таъмин намуд. Он аз арзёбии муфассали вазъи кунунии кишоварзии рақамӣ дар кишвар, семинарҳои бисёрҷониба барои таҳияи диди муштараки миллӣ ва тасвияти натиҷаҳои стратегӣ ва амалҳои мушаххас, инчунин тасдиқи он, ки бо супоридани расмии барнома ба ҳукумат анҷом ёфт, иборат буд.
«Қабули расмии Барномаи рақамикунонии соҳаи кишоварзии Ҷумҳурии Тоҷикистон барои солҳои 2025-2029 марҳилаи муҳим дар роҳи кишвар ба сӯи системаҳои кишоварзии оқилонатар, устувортар ва фарогир мебошад, – гуфт Агаси Арутюнян, и.в. Намояндаи ФАО дар Точикистон. «ФАО ифтихор дорад, ки ҳукуматро дар таҳияи ин харитаи роҳи ояндадор, ки дорои иқтидори тавонмандсозии кишоварзон, таҳкими амнияти озуқаворӣ ва эҷоди устуворӣ ба тағирёбии иқлим тавассути ҳалли инноватсионӣ мебошад, дастгирӣ кардааст. Ин марҳила қудрати шарикӣ, масъалияти миллӣ ва ӯҳдадориҳои дастаҷамъии моро дар рушди устувори кишоварзӣ таъкид мекунад».
Барнома, ки ҳадафҳои дарозмуддати рушдро ба инобат мегирад, ҷиҳати фароҳам овардани муҳити мусоид барои рушди инноватсия тавассути сармоягузорӣ ба инфрасохтори ҷисмонӣ, рушди хадамоти рақамии давлатӣ, баланд бардоштани малакаҳои рақамӣ ва саводнокӣ, инчунин таъмини экосистемаи фаъоли бозор барои амалисозии қарорҳои рақамии кишоварзӣ нигаронида шудааст. Афзалиятҳои стратегии барнома васеънамоии дастрасӣ ба вазъи обу ҳаво ва ҳуҷуми ҳашароти зараррасон, такмили шаффофият ва пайгирӣ, таҳкими системаҳои банақшагирӣ ва иттилоотии вазорати кишоварзӣ ва муҷаҳҳаз кардани истеҳсолкунандагон бо дониш ва воситаҳои зарурӣ барои иштирок дар занҷираҳои арзиши рақамиро дар бар мегиранд.
Барнома дар ҳоли афзоиши таваҷҷӯҳи ҷаҳонӣ ба кишоварзии рақамӣ ҳамчун воситаи суръат бахшидан ба рушди устувори системаҳои озуқавории кишоварзӣ қабул гардидааст. Кӯшишҳои Тоҷикистон ба диди ФАО оид ба рушди «системаҳои кишоварзӣ ва озуқавории фарогир, муқовим ва устувор» ва рӯзномаи васеътари рақамикунонӣ мувофиқи чаҳорчӯби стратегии ФАО барои солҳои 2022-2031 мусоидат мекунанд.
Барномаи рақамикунонии соҳаи кишоварзии Ҷумҳурии Тоҷикистон барои солҳои 2025-2029 марҳила бо марҳила бо мониторинги солона, ки барои таъмини идоракунии мутобиқшавӣ ва омӯзиши сиёсат равона шудааст, амалӣ хоҳад гардид. ФАО ӯҳдадор аст, ки қадамҳои минбаъдаро, аз ҷумла сафарбаркунии захираҳо, таъмини дастгирӣ барои таҳияи системаҳои ҳукумати электронӣ, рушди иқтидор ва васеъ намудани воситаҳои рақамиро дастгирӣ намояд.

